Salm 3
Gweddi yn y bore 

Salm gan Dafydd pan oedd yn ffoi oddi wrth ei fab Absalom.* 

1 O ARGLWYDD, mae gen i gymaint o elynion! Mae cymaint o bobl yn ymosod arna i. 

2 Mae cymaint ohonyn nhw'n dweud, “Fydd Duw ddim yn dod i'w achub e!” 

Saib 

3 Ond ARGLWYDD, rwyt ti fel tarian o'm cwmpas. Ti ydy'r Un dw i'n brolio amdano! Ti ydy'r Un sy'n rhoi hyder i mi. 

4 Dim ond i mi weiddi'n uchel ar yr ARGLWYDD, bydd e'n fy ateb i o'i fynydd cysegredig. 

Saib 

5 Dw i wedi gallu gorwedd i lawr, cysgu a deffro, am fod yr ARGLWYDD yn gofalu amdana i. 

6 Does gen i ddim ofn y miloedd o filwyr sy'n ymosod arna i o bob cyfeiriad. 

7 Côd, ARGLWYDD!  Achub fi, O fy Nuw. Rho glatsien iawn i'm gelynion i gyd. Torra ddannedd y rhai drwg. 

8 “Yr ARGLWYDD sy'n achub!”  Rwyt ti'n bendithio dy bobl! 

Y Brenin Dafydd sgwennodd y Salm pan oedd ei fab Absalom yn gwrthryfela yn ei erbyn. Ar ddechrau’r Salm mae Dafydd yn cwyno am ei elynion, ac yn gweld eu cryfder. Mae’n amlwg bod ei elynion wedi bod yn siarad yn erbyn Duw, ac yn dweud nad oedd gobaith i Dafydd drechu Absalom. Mae’r siarad yma wedi gwasgu ar Dafydd, ac mae’n troi at yr Arglwydd am help a chysur.

Mae ffydd Dafydd yn ei Dduw yn gryf. Mae’n gweld Duw fel tarian – yn ei amddiffyn o’i elynion. Mae ganddo hyder yn Nuw, ac mae o’n hollol sicr y bydd Duw yn ateb ei weddïau. Mae o’n ymwybodol hefyd bod Duw yn sanctaidd, yn sbesial, ac yn wahanol i’r gweddill ohonon ni (adn. 4).

Er fod miloedd yn ei erbyn mae ganddo dawelwch meddwl ac ysbryd. Mae Dafydd yn trystio Duw. Dydy hi ddim yn hawdd i drystio unrhyw un, ond mae Dafydd yn trystio Duw, ac yn gallu cysgu oherwydd ei fod yn credu,  fod Duw'n trefnu popeth er lles y rhai sy'n ei garu (Rhufeiniaid 8:28)

Mae Duw yn hallt yn erbyn gelynion ei bobl. Mae pob Cristion yn blentyn i Dduw, ac mae Duw yn dad gofalus. Mae Dafydd yn troi at Dduw ac yn gofyn iddo ddial ar ei elynion.  Duw sy’n dial, nid ni. Dydy Duw ddim yn dymuno gweld Cristnogion yn dial ar eu gelynion - Peidiwch mynnu dial ar bobl, ffrindiau, gadewch i Dduw ddelio gyda'r peth. Fel mae'r ysgrifau sanctaidd yn dweud: “‘Fi sy'n dial; gwna i dalu yn ôl’ meddai'r Arglwydd.”  (Rhufeiniaid 12:19)
Ar ddechrau’r Salm mae Dafydd yn cwyno am ei ofnau, ond erbyn diwedd y Salm mae’n rhoi clod i Dduw, am ei fod yn Dduw mor fawr a chryf,  “Yr ARGLWYDD sy'n achub!”  Rwyt ti'n bendithio dy bobl!  Mae’n rhaid i ni ddiolch bod ganddon ni Dduw mor sbesial.
*Pwy oedd Absalom? Darllena amdano yn 2 Samuel 13-18


Crynodeb: Mab i’r Brenin Dafydd, ei fam oedd Maacha oedd yn ferch i Talmai, brenin Geshwr (teyrnas fechan yn Syria). 


Roedd Absalom yn cael ei ystyried y dyn mwyaf golygus yn Israel. Dyn cryf, iach, gyda'r corff perffaith.  Ar ôl torri ei wallt byddai'n ei bwyso, ac roedd dros ddau gilogram.                  (2 Samuel 14:25)


Roedd ei hanner brawd (Amnon) wedi treisio Tamar, chwaer Absalom. Dialodd Absalom arno, a’i ladd. Bu raid iddo ffoi, ond ymhen tair blynedd daeth yn ôl a chymodi â’i dad. Ond wedyn trefnodd wrthryfel yn erbyn ei dad, y brenin Dafydd. 











Bu farw Absalom fel hyn: wrth i'r mul fynd o dan ganghennau rhyw goeden fawr, dyma ben Absalom yn cael ei ddal yn y goeden. Aeth y mul yn ei flaen, a gadael Absalom yn hongian yn yr awyr. A dyma fe'n (Joab) cymryd tair gwaywffon a'u gwthio nhw drwy galon Absalom pan oedd yn dal yn fyw yn y goeden. Yna dyma'r deg llanc oedd yn gofalu am arfau Joab yn casglu o gwmpas Absalom a'i ladd. (2 Samuel 18:9-15)

